
 

 

СЕМИНАРИ ИЛМӢ-НАЗАРИЯВӢ: АРЗЁБИИ КИТОБҲОИ 

ДАРСӢ — ОМИЛИ БАЛАНДБАРДОРИИ СИФАТИ ТАЪЛИМ 

          8 октябри соли 2026 бо ташаббуси Раёсати ташхис ва тақризи 

адабиёти таълимии Пажӯҳишгоҳи рушди маориф ба номи 

Абдураҳмони Ҷомии Академияи таҳсилоти Тоҷикистон дар Литсейи 

давлатии РОАФТД-и ноҳияи Рӯдакӣ семинари илмӣ-назариявӣ 

баргузор гардид. Дар семинар намояндагони Пажӯҳишгоҳи рушди 

маориф, роҳбарият ва омӯзгорони Литсейи давлатии РОАФТД-и 

ноҳияи Рӯдакӣ иштирок намуданд. Ҳадафи асосии ҳамоиш баррасии 

заминаҳои илмии ташхис ва арзёбии мазмуни адабиёти таълимии 

фанни «Забони давлатӣ», муайян намудани роҳҳои такмили сифати 

китобҳои дарсӣ ва таҳкими нақши онҳо дар рушди салоҳиятҳои 

асосӣ ва фаннии хонандагон буд. Семинар дар заминаи дастуру 

ҳидоятҳои Асосгузори сулҳу ваҳдати миллӣ - Пешвои миллат, 

Президенти Ҷумҳурии Тоҷикистон муҳтарам Эмомалӣ Раҳмон оид 

ба рушди соҳаи маориф, баланд бардоштани сифати таҳсилот ва 

такмили мазмуни таълиму тарбия аҳаммияти махсус доранд, ташкил 

ва баргузор карда шуд. Амалӣ намудани ин ҳадафҳо тақозо 

менамояд, ки ба сифати китобҳои дарсӣ, мазмуни маводи таълимӣ ва 

ташаккули дониш, малака ва салоҳиятҳои хонандагон таваҷҷуҳи 

пайваста зоҳир карда шавад. Нахуст, Амонӣ Салоҳуддин, номзади 

илмҳои педагогӣ, мудири шуъбаи коркард ва татбиқи технологияи 

инноватсионии таълим, дар мавзуи «Нақши татбиқи маводи 

таълимии китобҳои дарсии “Забони тоҷикӣ” ва “Забони давлатӣ” дар 

рушди тафаккури интиқодии хонандагон» маърӯза намуд. Сипас, 

Имомназаров Д., муовини сардори Раёсати ташхис ва тақризи 

адабиёти таълимии Пажӯҳишгоҳ, оид ба заминаҳои илмии ташхис ва 

арзёбии мазмуни адабиёти таълимии фанни «Забони давлатӣ» ва 

аҳаммияти он дар рушди салоҳиятҳои хонандагон суханронӣ кард. 

Баъдан, Бӯриев Б., номзади илмҳои педагогӣ, ходими пешбари 

илмии Раёсати ташхис ва тақризи адабиёти таълимӣ, аҳаммияти 

арзёбии илмии адабиёти таълимиро дар баланд бардоштани сифати 

таҳсилот таъкид намуда, зарурати мутобиқати китобҳои дарсӣ ба 

талаботи муосир, салоҳиятҳои хонандагон ва ҳадафҳои ислоҳоти 

соҳаи маорифро муҳим арзёбӣ кард. Дар рафти семинар 

иштирокчиён атрофи сифати китобҳои дарсӣ, мутобиқати мазмуни 

онҳо ба стандарту барномаҳои таълимӣ, такмили маводи таълимӣ ва 

роҳҳои беҳтар намудани таълими забони давлатӣ мубодилаи афкор 

намуданд. Дар анҷоми семинар директори литсей Камолов Б. 

суханронӣ намуда, ба аҳаммияти баргузории чунин чорабиниҳо ва 

баррасии масъалаҳои марбут ба сифати адабиёти таълимӣ таваҷҷуҳ 

зоҳир кард. Дар маҷмӯъ, семинари илмӣ-назариявӣ барои таҳкими 

робитаи илм бо амалияи педагогӣ, мубодилаи таҷрибаи касбӣ ва 

муайян намудани роҳҳои такмили адабиёти таълимӣ мусоидат 

намуда, аҳаммияти арзёбии илмии китобҳои дарсиро дар баланд 

бардоштани сифати таълим ва рушди салоҳиятҳои хонандагон 

таъкид кард. 



 
 

 
 

 



 
 

 
 

 
 



 
 

 
 

 



 
 

 


